
Uunga siunnersuut: Aalisarneq pillugu Inatsisartut inatsisaata allanngortinnissaa 

pillugu Inatsisartut inatsisissaattut siunnersuut  

Aalisarnermut, Piniarnermut, Nunalerinermut Imminullu Pilersornermut Naalakkersuisumit 

saqqummiunneqartoq 

 

pillugu 

 

Aalisarnermut, Piniarnermut Nunalerinermullu Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliaq suliarinninnermini ukuninnga inuttaqarpoq: 

 

Inatsisartunut ilaasortaq Bentiaraq Ottosen, Atassut, siulittaasoq 

Inatsisartunut ilaasortaq Jens NapãtôK’, Naleraq, siulittaasup tullia 

Inatsisartunut ilaasortaq Ane Hansen, Inuit Ataqatigiit 

Inatsisartunut ilaasortaq Pipaluk Olsen, Demokraatit 

Inatsisartunut ilaasortaq Kristian Jeremiassen, Inuit Ataqatigiit 

 

 

UKA2026-mi ulloq 30. september siullermeerinninnerup kingorna siunnersuut 

ataatsimiititaliamit misissuataarneqarpoq. 

 

Ilanngussaq 1 Polar Seafood ilisimatitsiffiusumik ataatsimiinnerup kingorna allakkatigut 

akissutinik nassiussivoq 

Ilanngussaq 2 KNAPK ilisimatitsiffiusumik ataatsimiinnerit marluk akornanni allakkiamik 

nassiussivoq 

 

Siunnersuutip imarisaa siunertaalu 

Siunnersuutikkut Aalisarnerup Piujuartitsisumik Ineriartortinnissaanut Siunnersuisoqatigiit 

pilersinneqassapput. Taamaaliornikkut Aalisarneq pillugu Siunnersuisoqatigiit atuuttut 

suliatigut misilittagaat ilisimasaallu suliat pillugit immikkut ilisalinnit tapertalerneqassapput. 

Umiatsiaaqqanut 6 miiterit ataallugit angissusilinnut tunngatillugu aalisarnermi inuttut 

peqataanissamik piumasaqaat atorunnaarsinneqassaaq, tamatumalu peqatigisaanik 

aalisarsinnaanermut akuersissutit ingerlatseqatigiiffinnut tunniunneqaratik taamaallaat inunnut 

ataasiakkaanut tunniunneqartalissallutik. Angallatit taamaattut nalunaarsorneqarnissaannut 

piffissaliunneqartoq ulloq 31. december 2028-imut aamma sivitsorneqassaaq. Taamatuttaaq 

Tunumi qaleralinniarnermi piffissaq pisassiissutinik piginniffiusoq ukiunik qulinik 

sivisussusilik siunnersuutikkut atuutsinneqalissaaq, taamaalilluni avataasiorluni 

qaleralinniarneq  PNNP-mik aaqqissuussinermut ilaatinneqalissalluni. Tamatuma saniatigut 

pisanik suliarinninnermik nassuiaat allanngortinneqassaaq, taamaalilluni qerititerineq 

ilaajunnaassalluni aammalu nakkutilliinernik oqartussaasut taaguutaat nutarterneqassalluni.  

 

Siunnersuutip Inatsisartuni siullermeerneqarnera 

Siullermeerinninneq oqalliffiulluarpoq, tamatumani inatsisissatut siunertarisaa 

isumaqatigineqartoq oqaatigineqarluni, tamatumalu peqatigisaanik siunnersuutip 

immikkoortuisa ilai ernummatigineqarlutik. Siunnersuutip immikkoortui arlallit 

annertunerusumik paasinarsisinneqarnissaat siunertaralugu siunnersuut Aalisarnermut, 

Piniarnermut Nunalerinermullu Ataatsimiititaliamut innersuunneqarpoq. 

 

Tusarniaanermit akissuteqaatit 

Siunnersuut piffissami 2026-imi aprilip 26-anit maajip 25-anut Naalakkersuisut tusarniaanernut 

nittartagaanni tamanit takuneqarsinnaavoq. Avannaata Kommunianit, Sulisitsisunit, KNAPK-

mit, Kommuneqarfik Sermersuumit, QAK-mit, Qeqqata Kommunianit, Royal Greenlandimit, 

SIK-mit aamma Sikuaq Trawl A/S-imit kiisalu Niisa Trawl ApS-imit tusarniaanermut 

akissutinik tigusaqarlutik Naalakkersuisut oqaatigaat. 

 

Tusarniaanermut akissutit eqqarsaatigalugit siunnersuummut nalinginnaasumik nassuiaatinut 

Ilanngussaq 1 innersuussutigineqarpoq, taanna Inatsisartut nittartagaanni takuneqarsinnaavoq.  

 

Ilisimatitsiffiusumik ataatsimeeqateqarneq 

Matuma kinguliani allassimasut ataatsimiititaliamit ilisimatitsiffiusumik ingerlaavartumik 

ataatsimeeqatigineqarput: 

- Polar Seafood ulloq 8. oktober 2026. Ataatsimiititaliaq ilisimatitsiffiusumik 

ataatsimiinnerup kingorna allakkatigut apeqqutinik Polar Seafoodimut nassiussivoq. 

Ataatsimiititaliap apeqqutai kiisalu akissutit ilanngussaq 1-imi ilanngunneqarput. 

- KNAPK ulloq 12. aamma 19. oktober 2026. KNAPK-mik ilisimatitsiffiusumik 

ataatsimeeqateqarnerit marluusut akornanni allakkiaq ataatsimiititaliamut 

nassiunneqarpoq, taannalu ilanngussaq 2-tut ilanngunneqarpoq. 

- Avannaata Kommunia ulloq 17. oktober 2026 

- Kommune Qeqertalik ulloq 17. oktober 2026 

- SQAPK ulloq 19. oktober 2026 

- Kommune Kujalleq ulloq 21. oktober 2026 

- Royal Greenland ulloq 21. oktober 2026 

- Qeqqata Kommunia ulloq 26. oktober 2026 

- SIK ulloq 26. oktober 2026 

- Aalisarnermut, Piniarnermut Nunalerinermullu Naalakkersuisoq ulloq 26. oktober 2026 

- Kommuneqarfik Sermersooq ulloq 27. oktober 2026 

 

Siunnersuutip aningaasatigut kingunerisassai 

Siunnersuutip piviusunngortinneqarnerani aningaasatigut kingunerisassat siunnersuummut 

nalinginnaasumik nassuiaatini allaaserineqarput.  

 

Aalisarnerup Piujuartitsisumik Ineriartortinnissaanut Siunnersuisoqatigiit 

pilersinneqarnerannut aningaasartuutit ukiumoortumik 1-2 mio. kr.-iussasut Naalakkersuisut 

missingiipput. Siunnersuisoqatigiit qanoq suliaqartiginissaat aningaasartuutissanut 

apeqqutaassaaq. Tassunga atatillugu inatsisip suliarineqarnerani aalajangiinernilu 

tunngavissaqarluarneruneq aalisarnermit iluanaarutit annertunerunerannik nassataqarsinnaasoq 

Naalakkersuisut oqaatigaat. Tamatuma saniatigut umiatsiaararsorluni aalisarnermi inuttut 

peqataanissamik piumasaqaatip atorunnaarsinneqarnera aningaasaliinerit annertusinerannik 

ingerlalluartoqarnerulerneranillu nassataqarsinnaasoq nassuiaatigineqarpoq, tamatumani 

eqaannerusumik ingerlatsisoqalernissaanik aalisarnermilu peqataanissamut 

periarfissaqartoqarnerulernissaanik naatsorsuutiginninneq pissutaalluni.  

 

Ataatsimiititaliap siunnersuummut oqaaseqaatai   

Aalisarneq pillugu inatsimmi atuuttumi unammilligassat atuuttut ilaat siunnersuutikkut 

aaqqiiviginiarneqarmata ataatsimiititaliamit pitsaasutut isigineqarpoq. Tamatuma 

peqatigisaanik tusarniaanermut akissutit isornartullit arlallit saqqummiunneqarsimammata 

aammalu siunnersuutip siullermeerneqarnertani ernummatit arlallit saqqummiunneqarmata 

ataatsimiititaliap maluginiarpaa. Matumani pingaartumik eqqarsaatigineqarput § 10 aamma 54 

a-mut allannguutissatut siunnersuutit kiisalu ilaatigut ukiumoortumik pisassiissutinik 

tuniniaasarnermut, eqaatsumik nikititerilluni ukiumoortumik pisassat, pisassiissutit 

amerlanerpaaffissaat aammalu atuinissamut piumasaqaat siunnersuummi matumani 

ilaatinneqanngitsut pillugit allannguutissatut kissaatit.   

 

§ 54 a-mut tunngatillugu ataatsimiititaliamit oqaatigineqassaaq aalisarnerup 

ineriartortinneqarneranut aammalu aalisarnikkut aningaasaqarnermi pissutsinut tunngatillugu 

suliamik ilisimasalinnik annertunerusumik peqataatitsinissaq tamanit taperserneqarmat. 

Taamaattorli Aalisarneq pillugu Siunnersuisoqatigiit atuuffiat tamatumannga 

sanngiillisinneqassanngilaq. Ataatsimiititaliap tassunga atatillugu erseqqissaatigiumavaa 

Aalisarneq pillugu Siunnersuisoqatigiit aammalu Aalisarnerup Piujuartitsisumik 

Ineriartortinnissaanut Siunnersuisoqatigiit suliassaat tamarmik immikkuussammata, aammalu 

suliamut attuumassuteqartumik ilisimasanik, ulluinnarni misilittakkanik aammalu aalisarnikkut 

aningaasaqarnermi pissutsit pillugit ilanngussaqarsinnaassallutik. Taamaalillunilu 

ataatsimiititaliap paasisai malillugit siunnersuisoqatigiit nutaat Aalisarneq pillugu 

Siunnersuisoqatigiit taarsissanngilaat aammalu siunnersuisoqatigiit taakku marluusut tamaasa 

Naalakkersuisunit tusaaniarneqarnissaat ataatsimiititaliamit pingaaruteqartutut isigineqarpoq.  

Tassunga atatillugu Naalakkersuisut tusarniaanermut akissutit tunngavigalugit § 54, imm. 2 

iluarsisimammassuk ataatsimiititaliamit aamma oqaatigineqassaaq, taamaalillunilu 

Naalakkersuisut oqaaseqaammik Aalisarneq pillugu Siunnersuisoqatigiinnut 

qinnuiginnissinnaasut-mik allassimanerani “-sinnaasut” allassimajunnaarluni. 

Taamaaliornikkut maanna oqaaseqatigiit Naalakkersuisunit attatiinnarneqarput, tamatumani 

pinngitsoorani oqaaseqaammik qinnuiginnittoqartussaalluni. Tassunga atatillugu 

ataatsimiititaliap Naalakkersuisunut aamma eqqumaffigeqquaa Kommuneqarfik Sermersooq 

Aalisarneq pillugu Siunnersuisoqatigiinni kisimi sinniisuutitaqartoq ilisimatitsiffiusumik 

ataatsimiinnerni ataatsimiititaliaq paasitinneqarsimammat. Taamaalilluni aalisarnermik 

suliassaqarfiit kommuninilu ileqqoreqqusat tamarmik kommunimit kommunimut 

assigiinngimmata kommunit tamarmik Aalisarneq pillugu Siunnersuisoqatigiinni 

ilaasortaatitaqaqqullugit ataatsimiititaliamit kaammattorneqarput. 

 

Tusarniaanermut akissutit ilisimatitsiffiusumillu ataatsimiinnerit aallaavigalugit 

ataatsimiititaliamit aamma maluginiarneqarpoq § 54 a-mut tunngatillugu ernummatigineqartoq 

tassaasoq siunnersuisoqatigiit nutaat suleriaasiata, katitigaanerata, suliassaasa, 

piginnaatinneqarnerisa il.il. ersarinnginnerat. Siunnersuisoqatigiit suleriaasissaannik kiisalu 

siunnersuisoqatigiit suliassaat, katitigaanerat, piffissaq atuuffiat il.il. pillugit  malittarisassanik 

erseqqinnerusunik Naalakkersuisut saqqummiussisinnaasut § 54 a-mi immikkoortoq 3 aamma 

4-mi allassimammat ataatsimiititaliamit eqqumaffigineqarpoq.  

Tamatuma saniatigut Aalisarnerup Piujuartitsisumik Ineriartortinnissaanut Siunnersuisoqatigiit 

pilersinneqarnerat Naalakkersuisut naalakkersuisooqatigiinnissamik isumaqatigiissutaannut 

ilaasoq Naalakkersuisut oqaatigaat. Aningaasaqarneq pillugu Siunnersuisoqatigiit 

inuiaqatigiinni aningaasaqarneq pillugu siunnersuisarnerat assigalugu Siunnersuisoqatigiit 

aalisarnermut suliassaqarfimmut tunngasuni Naalakkersuisut siunnersortassagaat tassani 

allaaserineqarpoq. Taamaalillunilu ataatsimiititaliap paasinninnera malillugu Aalisarnerup 

Piujuartitsisumik Ineriartortinnissaanut Siunnersuisoqatigiit atuunnerminni Naalakkersuisunut 

attuumassuteqassanngillat, aammalu aalisarnermut suliassaqarfimmi pituttuisuunngitsumik 

kaammattuuteqartassallutik.  

Taamaakkaluartoq siunnersuutip aappassaaneerneqarnerani tamanna Naalakkersuisunit 

tigussaanerusumik paasinarsisinneqassasoq ataatsimiititaliamit kissaatigineqarpoq. Immikkut 

ittumik ilisimasallit sorliit siunnersuisoqatigiinni Naalakkersuisunit 

ilaasortaatinniarneqarnersut ataatsimiititaliamit immikkut soqutiginartinneqarpoq. Tassunga 

atatillugu siunnersuisoqatigiinni ilaasortat Kalaallit Nunaanni pissutsinik paasisimasaqarlutillu 

ilisimasaqarnissaat Naalakkersuinit qanoq qulakkeerniarneqarnersoq tusassallugu 

ataatsimiititaliamit soqutiginartinneqarpoq.  

 

§ 10-mut allannguutissatut siunnersuutigineqartut eqqarsaatigalugit ataatsimiititaliap 

paasinninnera malillugu umiatsiaaqqat mikinerit anginerillu naligiimmik 

atugassaqartinneqarnissaat qulakkeerniarlugu inuttut peqataanissamik piumasaqaat 

peerneqarpoq. Allannguineq eqaannerusumik periaaseqarnissamut peqataaqataassaaq, 

taamaasilluni aalisartut assersuutigalugu nappasimanerminni pisassiissutimik pisarinissaannut 

taamaalillutillu isertitaqaannarnissamut periarfissikkumallugit. Tamatuma peqatigisaanik 

atuisussaatitaanerup naammassineqannginnera pissutigalugu pisassiissutinik 

annaasaqaratarsinnaaneq tassuunakkut annikillisinneqassaaq. Taamatut allannguinissami 

siunertarineqartoq ataatsimiititaliamit pitsaasutut isumaqarfigineqarpoq, tamatumani pissutsit 

siumut naatsorsuutigineqareersinnaanngitsut inatsisitigut sinaakkutini eqqumaffigineqarlutik, 

taamaalillunilu ilaqutariittut inuunermut piffissaqarnerulersitsissalluni.  

 

Allannguutip siunertaanngitsumik sunniutigisinnaasai ataatsimiititaliamit 

ernummatigineqarput. Sunniutaasinnaasut ilagisinnaavaat allannguutip nassatarisinnaagaa inuit 

pisuut umiatsiaaqqanik arlalinnik pisisinnaanerat aalisartunillu atorfinitsitsisinnaanerat. 

Ajornartorsiortoqalissagaluarpalli aalisarneq pillugu inatsisip allanngortinneqarnerata 

naapertuutinngitsumik kingunerisinnaasai pinngitsoortinniarlugit aalisarsinnaanermut 

akuersissummik pigisaqartup ataatsip umiatsiaaqqat pigisinnaasaasa amerlanerpaaffissaannik 

aalajangersaanissaq  

Naalakkersuisunit ammaffigineqarmata ataatsimiititaliamit alloriarnertut pitsaasutut 

isigineqarpoq. 

Tamatumali peqatigisaanik aalisartup ataatsip angallatinik qanorpiaq amerlatigisunik 

pigisaqartitaanissaa ersernerlummat ataatsimiititaliamit suli ernummatigineqarpoq. 

Taamaattumillu aalisarsinnaanermut akuersissummik pigisaqartup ataatsip angallatinik 

amerlanerpaamik qassinik siunissami pigisaqarsinnaatitaanissaa paasissutissiissutigeqqullugu 

Naalakkersuisut ataatsimiititaliamit kaammattorneqarput. 

 

Inatsisip allanngortinnera aningaasanik malunnarunnaarsaanermut atornerlunneqarsinnaanera, 

taamaalillunilu akileraaruteqarnermi pissutsit avaqqullugit isertitanik toqqorterinissamut 

periarfissiisoqarsinnaanera ataatsimiititaliamit aamma ernummatigineqarpoq. Taamaattumillu 

tamatuma Naalakkersuisunit eqqumaffigineqarnissaa ataatsimiititaliamit pingaartinneqarpoq. 

 

Naggataatigut ataatsimiititaliat oqaatigineqassaaq tusarniaanermut akissutini 

siullermeerinninnermilu oqallinnermi  pissutsit aalisarneq pillugu inatsisip 

allanngortinneqarnissaanik inatsisissatut siunnersuummi matumani pineqartumi ilaanngitsut 

sammineqarmata.  

Tassunga atatillugu ataatsimiititaliaq isumaqarpoq 75 %-imik atuisussaatitaaneq 

qaffasippallaamik annertussusilerneqarsimasoq, pingaartumik qaleralinniarneq 

eqqarsaatigalugu. Pisassiissutitut aalajangersarneqartut (TAC) tamakkerlugit 

aalisarneqarsinnaanissaat, taamaalillunilu 75 %-imik aalisarnissamik piumasaqaammik 

eqquutsitsiniarneq aalisagaqassutsip ajornakusoortittorujussuuai. Taamaattumillu procentip 

annertussusilerneqarnerata annikillisinneqarneratigut imaluunniit aaqqissuussinerup 

eqaannerulersinneqarneratigut 75 %-imik piumasaqaatip annikillisinneqarnissaanut 

tunngavissaqarluartoq ataatsimiititaliaq isumaqarpoq. Tassunga atatillugu ilisimatitsiffiusumik 

ataatsimiinnerni qaffasissutsit assigiinngitsut oqaluuserineqarput, soorlu 0%, 30% aamma 50%. 

Tassunga atatillugu erseqqissaatigineqassaaq atorluaanissamik piumasaqaat 

atorunnaarsivinneqaraluarpat tamanna naapertuutinngitsunik kinguneqarsinnaammat, tassa 

taamaalilluni pisassiissutinik atorluaanissaq kajumissuseqarfigineerutissammat. Piumasaqaat 

atorunnaarsivinneqaraluarpat pisassiissutit utertinneqarsinnaassanngillat imaluunniit 

aalisartunit pisassiissutiminnik atorluaanngitsunit agguaateqqinneqarsinnaassanatik. 

Taamaalillunilu atorluaasussaatitaaneq nunatsinni aalisakkanik pisuussutit inuiaqatigiinnit 

tamanit pigineqarnerannik aamma pisuussutit inuiaqatigiinnut tamanut iluaqutaasumik 

atorluarneqarnissaannik qulakkeerinninnissamik tunngavimmut naapertuuppoq. 

 

Aalisarnikkut atugassarititaasut pillugit ataatsimut isumaqatigiissuteqarnissaq aalisarnikkut 

suliniaqatigiiffiit pingasuusut ataatsimuulersimanerat ataatsimiititaliamit iluarisimaarneqarpoq. 

Atuinissamut piumasaqaat  ukiuni tallimani unitsikkallaqqullugu kiisalu qaleralittassiissutit 

annikilliseqqullugit suliniaqatigiiffiit isumaqatigiissumminni kaammattuutigaat. Tassunga 

atatillugu piffissami aalisagaqassutsip aalisarnissamullu periarfissat piviusut piumasaqaatinik 

atuuttunik naammassinninniarnermut ajornakusoortitsinneranni aalisartut pisariaqartumik 

eqaannerusumillu ingerlatsisinnaanissaannut unitsitsigallarneq pingaaruteqartoq pillugu 

suliniaqatigiiffiit naliliimmata ataatsimiititaliamit maluginiarneqarpoq. 

 

Tamatuma peqatigisaanik piffissaq ungasinnerusoq isigalugu inuussutissarsiortunut 

iluaqutaasumik pisuussutit nungusaataanngitsumik aqutsivigineqarnissaannik 

illersorneqarnissaannillu qulakkeerinissamik ataatsimut kissaatigineqartoq qaleralittassiissutit 

appartinneqarnissaannik kaammattuummit ikorfartorneqarpoq. 

 

Apeqqutip erseqqinnerusumik misissorneqarnissaa ammaffigigitsik aammalu  

ilimanarsinnaasut assigiinngitsut misissorlugit aallartereeritik Naalakkersuisup naggasiilluni 

oqaaseqarnermini oqaatigimmagu ataatsimiititaliamit pitsaasutut isigineqarpoq. Inatsisitigut 

sinaakkutissat aalisarnerup ineriartortinneqarnissaanut ikorfartueqataassapput, aammalu 

pissutsinut allanngorartunut siumullu naatsorsuutigineqareersinnaanngitsunut, soorlu silap 

pissusiata allanngoriartorneranut, immap sarfaata kissassusaatalu allannguutaanut, 

annertunerusumik naleqqussarneqarsinnaasariaqarlutik. 

 

Naalakkersuisut inuussutissarsiummik ingerlataqartut suleqatigalugit aaqqiissutissamik 

nassaarniaqqullugit aammalu pissutsit siuliani taaneqartut qitiutillugit aalisarneq pillugu 

inatsisip nutarterneqarnissaa pisariaqartinneqarnersoq misissoqqullugu ataatsimiititaliamit 

kaammattorneqarput. 

 

Kiisalu aalisarneq pillugu nuna tamakkerlugu isumasioqatigiissitseqqullugit Naalakkersuisut 

ataatsimiititaliamit kaammattorneqarput. Aalisarnerup siunissaata pilersaarusiornissaanut 

oqallisiginissaanullu tunngavissat isumasioqatigiinnermi pilersinneqassapput aammalu 

soqutigisaqaqatigiit susassaqartut peqataanissamut periarfissillugit – taakkununngalu ilaapput 

kattuffiit, kommunit, oqartussaasut aammalu Aalisarnermut, Piniarnermut Nunalerinermullu 

Ataatsimiititaliaq. 

 

Naalakkersuisup aalisartut kattuffiillu kissaataannut tapersersuineranut tusaajumanerannullu 

ataatsimiititaliaq qujassuteqarpoq. Taamatuttaaq Naalakkersuisoq kattuffiillu pitsaasumik 

suleqatigineqarnerannut ataatsimiititaliaq qujassuteqarpoq. 

 

Ataatsimiititaliap inassuteqaatai 

Ataatsimiititaliami amerlanerussuteqartut Demokraatit ilaasortaatitaat, Inuit Ataqatigiit 

ilaasortaatitaat aamma Atassutip ilaasortaatitaat siunnersuut akuerineqassasoq inassutigaat. 

Taamatut oqaaseqaateqarluni isumaliutissiissummilu allassimasutut paasinnilluni 

ataatsimiititaliap siunnersuut aappassaaniigassanngortippaa. 

